Na osnovu članova 8., 31., 32., 33., i 34. Pravila studiranja za treći ciklus studija na fakultetima Univerziteta u Travniku (u daljem tekstu: Pravila), na prijedlog Vijeća doktorskog studija, Nastavno-naučno vijeće Fakulteta za menadžment i poslovnu ekonomiju (u daljem tekstu: Nastavno-naučno vijeće) na sjednici održanoj dana _____________ donosi:

O D L U K U
O SADRŽAJU PRIJAVE PRIJEDLOGA TEME DOKTORSKE DISERTACIJE

I

Prvi dio (naslovna strana prijave) treba da sadrži: dopis upućen Vijeću doktorskog studija  Fakulteta za menadžment i poslovnu ekonomiju Univerziteta u Travniku (u daljem tekstu: Vijeće), sa imenom i prezimenom kandidata, mjestom i adresom stanovanja, telefonom i e- mailom, kao i datumom podnošenja prijave prijedloga teme (sa datumom prijave) najdalje do kraja jula 2012. godine i čitak potpis podnosioca sa brojem lične karte.

II

Drugi dio treba da sadrži: CV- autobiografski podaci podnosioca zahtjeva (lični/osobni podaci: godina rođenja, mjesto rođenja, državljanstvo, obrazovanje - osnovno, srednje i visoko, mjesto i naziv institucije magistriranja, naziv magistarske teme, radno iskustvo - rad i napredovanje u struci, osposobljavanje i usavršavanje, članstvo i aktivnosti u važnijim udruženjima, ustanovama i institucijama, popis objavljenih naučnih, naučnostručnih i stručnih djela, učestvovanje na naučnim skupovima, kongresima i simpozijima, specijalizacije (ostale kompetencije i informacije), podatke o položenim ispitima u prvom semestru III ciklusa studija, izjavu da nije pokrenut postupak stiecanja akademskog stepena doktora nauka niti u jednoj drugoj ustanovi, samostalnu izradu doktorske disertacije uz korištenje navedene i citirane literature i uz pomoć mentora, ovjerene kopije diploma I i II ciklusa studija.
III

Treći dio treba da sadrži:

1. Radni naziv teme disertacije (naziv teme treba da bude aktuelan, inventivan, koristan, da odražava bit sadržaja, da ne bude predug niti prekratak, da sadrži ključne riječi tematike koja se tretira i da nije složena rečenica  sa veznicima)
2. Dispoziciju (sadržaj)

3. Problem i predmet istraživanja (problem je činjenica, pojava, fenomen koji je za istraživača iznenađenje, nepoznat, neshvatljiv, koji proturiječi postojećim teorijama i raspoloživom znanju, pretpostavkama ili očekivanjima i koji potiče na razmišljanje tražeći odgovor, objašnjenje ili rješenje. Neriješeni naučni problemi impliciraju određene štetne posljedice zbog kojih bi ih trebalo naučno rješavati. Problem istraživanja doktorant treba da naučno, jasno, određeno i koncizno definiše. Objekt je predmet istraživanja)
4. Sistem glavne i pomoćnih hipoteza (Hipoteza nije ono što je očigledno. To je pretpostavka ili tvrdnja o nekom fenomenu koja se može dokazati ili opovrgnuti. Naučna hipoteza je naučno utemeljena pretpostavka koju je potrebno dokazati rezultatima naučnog istraživanja. Parcijalne/pomoćne hipoteze su dijelovi kojim se dokazuju pojedini aspekti glavne hipoteze.)
5. Svrha i ciljevi istraživanja (svrha i ciljevi naučnog istraživanja predstavljaju naučnu misiju istraživanja koja bi omogućila rješavanje determiniranoga naučnog problema, ostvarivanje naučnog  projektnog zadatka te dokazivanje temeljne naučne hipoteze i pomoćnih hipoteza)
6. Rezultate dosadašnjih istraživanja (u obrazloženju teme i teza doktorske disertacije, doktorant je dužan navesti sve bibliografske jedinice koje je do toga trenutka proučio u vezi s tretiranom tematikom) 

7. Vlastitu produktivnost na izradi projekta disertacije (pod vlastitom produktivnošću se podrazumijevaju dosadašnje aktivnosti na izradi pojedinih dijelova disertacije)
8. Metodološki pristup (u ovom dijelu potrebno je navesti naučne metode koje će koristiti u svom naučnom istraživanju i pomoću kojih će pokušati riješiti postavljeni naučni problem istraživanja i naučni projektni zadatak, dokazati postavljenu naučnu hipotezu i pomoćne hipoteze, ostvariti svrhu i ciljeve istraživanja, odgovoriti na postavljena pitanja. Pri tome bi trebalo kombinirati najmanje petnaest naučnih metoda, a neke od njih i posebno precizno odrediti)
9. Očekivani doprinos i mogući rezultati istraživanja (doktorant treba da veoma precizno, određeno, jasno, koncizno, jezgrovito, nedvosmisleno najavi i determinira očekivani naučni doprinos naučnog istraživanja. Najavljeni i očekivani doprinos globalnoj nauci treba biti direktno u funkciji rješavanja naučnog problema istraživanja, ostvarivanja naučnog projektnog zadatka, dokazivanja postavljene naučne hipoteze i pomoćnih hipoteza te ostvarivanja misije naučnog istraživanja. Primjenu naučnih istraživanja potrebno je pokazati u teoretsko-naučnom smislu i empirijsko-aplikativnom smislu.)
10. Vremenski plan aktivnosti izrade disertacije (vremenski plan aktivnosti potrebno je pokazati u vidu Gantograma)
11. Popis literature (na kraju prijave navodi se okvirna literatura na način koji se koristi u izradi naučnih radova).
12. Prijedlog mentora iz reda vanrednih ili redovnih nastavnika anagažovanih na doktorskom studiju (pribaviti pismenu izjavu mentora da prihvata mentorstvo)
IV

Prilikom izrade prijave prijedloga teme koristiti određene metodologije, a posebno metodologiju koja je u elektronskoj formi dostavljena svim doktorantima od strane sekretara Vijeća doktorskog studija.

V

Na osnovu donesene prijave, Vijeće obrazuje Komisiju sa predsjednikom i dva člana, od kojih je jedan član predloženi mentor za ocjenu disertacije, koji će pomoći studentu kod pripreme projekta doktorske disertacije.

VI

Nakon uvida u prijavu, Komisija, najdalje u roku od 30 dana od dana prijave teme, podnosi izvještaj Vijeću o podobnosti teme i kandidata. Nakon razmatranja izvještaja, Vijeće dostavlja  izvještaj Komisije i svoje mišljenje Senatu Univerziteta na potvrdu. Senat Univerziteta potom daje saglasnost na prijedlog Vijeća u vezi sa: prijavom teme doktorske disertacije, prijedlogom kandidata za mentora, sastavom Komisije za ocjenu podobnosti kandidata i teme doktorske disertacije i izvještajem Komisije za ocjenu podobnosti kandidata i teme doktorske disertacije.

VII

Na osnovu pozitivne odluke Senata Univerziteta u Travniku o prihvatljivosti teme doktorske disertacije i kandidata, doktorant stiče pravo da se upiše u III (treći) semestar i nastavi rad na doktorskoj disertaciji, odnosno doktorant može da prijavi odobrenu temu doktorske disertacije.

VIII
Ova Odluka stupa na snagu danom donošenja.

Broj: ___________






        DEKAN


Travnik, ___________                   



_________________________

          Doc. dr. Mujo Dacić                                                             

